
„Begitoe djoega baek. Tapi loe misti mengarti : roemah itoe tida boleh adanja di tempat rameh.“

„Ah, itoe saia sampe mengarti; jang boeat mengoeroes itoe djoega saia ada poenja orang. Tapi baba tok misti mengarti djoega. Boeat perabotin satoe roemah, biar bagimana ketjil djoega misti pakeh onkost. Lagi sama jang poenja roemah djoega saia misti kasi pandjer, tandanja soeda tetep menjewa. Soeda baba kasi saia tiga ratoes, dan lantas boleh trima sediah pada waktoenja.“

„Ah, loe ini si kaga laen maen doeit sadja. Soeda goea borongin lima ratoes, tapi samoea misti beres dan soeda sediah.“

„Baeklah soepaja djangan djadi kabanjakan tjerewet. Tapi baba misti kasi pandjer pada saia. Dengen tida pegang oewang orang tida nanti bisa boekah djalan.“

Kek-soen mengamperi badjoenja, kaloearken dompetnja, dan kasi lima poeloe roepia pada Emot, seraja katanja:

„Djangan nanti loe perlos tida kabar tjeritanja.“

„Masa ja, apa si tida taoe oewang saia ? Tapi masa sagini! Kasi sadja barang doewa ratoes. Kan saia misti perabotin roemah djoega dengen itoe oewang ?“

Kek-soen kasi prampoean toewa itoe lagi saratoes lima poeloe.

„Inget djangan lebi lama dari satengah boelan !“

